
Dapagliflozin a roddir gyda chyffuriau eraill ar gyfer diabetes math 2


Mae'r ddogfen hon yn ymwneud â phryd y dylid defnyddio dapagliflozin gyda chyffuriau eraill i drin pobl sydd â diabetes math 2 yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Ragoriaeth mewn Iechyd a Gofal). Nid yw'n sôn am ddefnyddio dapagliflozin ar ei ben ei hun i drin diabetes math 2. Cafodd ei ysgrifennu ar gyfer pobl sydd â diabetes math 2 ond gallai hefyd fod yn ddefnyddiol i'w teuluoedd neu ofalwyr neu unrhyw un sydd â diddordeb yn y cyflwr.

Nid yw’n disgrifio diabetes na’r triniaethau’n fanwl – dylai aelod o’ch tîm gofal iechyd drafod y rhain gyda chi. Gallwch gael rhagor o wybodaeth gan y sefydliadau a restrir ar dudalen 5.



	Beth mae NICE wedi'i ddweud?

Mae NICE yn argymell dapagliflozin a roddir gyda chyffuriau eraill fel triniaeth bosibl ar gyfer rhai pobl sydd â diabetes math 2 (gweler isod).

Pwy all gael dapagliflozin?

Dylech allu cael dapagliflozin ar gyfer diabetes math 2:

· gyda'r cyffur gwrthddiabetig metfformin, ar yr amod y defnyddir dapagliflozin yn y ffordd y mae NICE yn ei argymell ar gyfer cyffuriau a elwir yn atalyddion dipeptidyl peptidase-4 yn ei ganllaw Diabetes math 2: rheoli diabetes math 2
· gydag inswlin (gyda neu heb gyffuriau gwrthddiabetig eraill)

· gyda metfformin a sulfonylurea (math arall o gyffur gwrthddiabetig) dim ond os byddwch yn cymryd rhan mewn astudiaeth ymchwil (treial clinigol).

Pam bod NICE wedi dweud hyn? 

Mae NICE yn edrych ar ba mor dda y mae triniaethau yn gweithio yn ogystal â pha mor dda y maent yn gweithio mewn perthynas â'u cost i'r GIG.

Argymhellodd NICE y dylid cymryd dapagliflozin gyda metfformin neu inswlin am fod y triniaethau hyn yn gweithio cystal neu'n well na'r triniaethau eraill sydd ar gael ar y GIG, a'u bod yn werth da am arian.

Nid argymhellodd NICE y dylid cymryd dapagliflozin gyda metfformin a sulfonylurea heblaw fel rhan o dreial clinigol gan nad oes digon o dystiolaeth i benderfynu a yw'r driniaeth hon yn gweithio cystal â thriniaethau eraill sydd ar gael ar y GIG. 


Diabetes Math 2

Gyda diabetes mae swm y glwcos (siwgr) yn y gwaed yn rhy uchel. Gall lefelau glwcos uchel heb eu rheoli yn y gwaed arwain at broblemau iechyd difrifol. Hormon a gynhyrchir gan y corff yw inswlin sy'n rheoli lefel y glwcos yn y gwaed. Mae diabetes math 1 yn digwydd pan na all y corff gynhyrchu unrhyw inswlin. Mae diabetes math 2 yn digwydd pan na all y corff gynhyrchu digon o inswlin, er ei fod yn gallu cynhyrchu rhywfaint, neu pan na all y corff ddefnyddio'r inswlin a gynhyrchir ganddo'n gywir (a elwir yn ymwrthedd i inswlin hefyd).

Dapagliflozin 

Mae dapagliflozin (a elwir hefyd yn Forxiga) yn gweithio drwy atal y rhan fwyaf o'r glwcos sy'n mynd i mewn i'r wrin yn yr arenau rhag pasio'n ôl i mewn i'r gwaed, fel y gellir ei ysgarthu (gadael y corff). Fe'i cymerir ar ffurf tabled.

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn tri mis i gyhoeddi’r canllawiau. 

Felly, os oes gennych ddiabetes math 2, a'ch bod chi a'ch meddyg o'r farn mai dapagliflozin gyda metfformin neu dapagliflozin gydag inswlin yw'r driniaeth gywir i chi (gweler 'Beth mae NICE wedi'i ddweud?' ar dudalen 2), dylech allu cael y driniaeth ar y GIG. Gweler www.nice.org.uk/aboutguidance os ydych yn credu eich bod yn gymwys i gael y driniaeth ond nad yw ar gael.

Dylech ond cael cynnig dapagliflozin gyda metfformin a sulfonylurea ar gyfer diabetes math 2 os gofynnwyd i chi gymryd rhan mewn astudiaeth ymchwil (treial clinigol). Dylai eich meddyg siarad â chi am yr opsiynau triniaeth eraill sydd ar gael i chi.

Os nad ydych yn gymwys i gael y driniaeth a ddisgrifir yn ‘Beth mae NICE wedi'i ddweud’ ar dudalen 2, dylech allu parhau i gymryd dapagliflozin nes y byddwch chi a'ch meddyg yn penderfynu ei bod yn addas rhoi'r gorau i'w gymryd.

Bydd NICE yn penderfynu a fydd yn adolygu'r canllaw hwn ym mis Rhagfyr 2014.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl sydd â diabetes. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· BEMDA (Cymdeithas Diabetes Pobl Dduon a Lleiafrifoedd Ethnig), 0207 723 5357
www.bemda.org/index.html 

· Sefydliad Ymchwil ac Iechyd Diabetes, 02392 637808
www.drwf.org.uk
· Diabetes UK, 0845 120 2960 neu 0207 742 4100
www.diabetes.org.uk
· Sefydliad Iechyd De Asiaidd, 0203 313 0677 
www.sahf.org.uk
Gall NHS Choices (www.nhsdirect.wales.nhs.uk) fod yn lle da i gael gwybod mwy. Os ydych yn byw yng Nghymru, dylech siarad â Galw Iechyd Cymru i gael gwybodaeth am bwy i gysylltu â nhw.

	NICE

Mae NICE yn darparu canllawiau a chyngor cenedlaethol i wella iechyd a gofal cymdeithasol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y clefyd a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill, ac yn ystyried y costau sydd ynghlwm. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/aboutguidance
Mae'r ddogfen hon a fersiynau eraill o'r canllaw a anelir at weithwyr gofal iechyd proffesiynol ar gael yn www.nice.org.uk/guidance/TA288
Rydym yn annog y GIG a sefydliadau'r sector gwirfoddol i ddefnyddio testun o'r llyfryn hwn yn eu gwybodaeth eu hunain am ddiabetes math 2.

Dyddiad cyhoeddi: Mehefin 2013


Gwybodaeth i'r cyhoedd





Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.





Mae sawl triniaeth bosibl ar gyfer diabetes math 2. Dylai eich tîm gofal iechyd siarad â chi am yr opsiynau triniaeth sydd ar gael.

